
Skýrsla stóriðjunefndar SASS

Nóvember 2005
Skipan nefndarinnar
Á síðasta aðalfundi SASS  sem haldinn var í nóvember 2004 var samþykkt að setja  á fót  stóriðjunefnd á  vegum samakanna.  Nefndin skyldi skipuð 5 fulltrúum,  3 fulltrúum af stjórn  SASS og 2 fulltrúum atvinnulífsins á Suðurlandi.   Eftirtaldir voru skipaðir í nefndina af hálfu stjórnar:  Einar Njálsson, Ólafur Áki Ragnarsson og Valtýr Valtýsson.  Atorka, félag atvinnurekenda á Suðurlandi tilnefndi þá Bergstein Einarsson  og Kjartan Ólafsson.  Á fyrsta fundi nefndarinnar var Kjartan Ólafsson kosinn formaður hennar.  Nefndin hefur haldið alls 5 fundi og auk þeirra hafa formaður og framkvæmdastjóri setið nokkra fundi með ýmsum aðilum vegna starfa nefndarinnar.
Störf nefndarinnar.

Á aðalfundinum var samþykkt að  nefndin hefði það  að markmiði að koma Suðurlandi á kortið sem valmöguleika í uppbyggingu orkufreks iðnaðar.   Á aðalfundinum var jafnframt samþykkt tillaga um að allir möguleikar yrðu kannaðir á gerð stórskipahafnar í Þorlákshöfn.    Í rökstuðningi með tillögunni kom fram  að ein af forsendum stóriðju er að stórskipahöfn sé í nágrenninu  og jafnframt að fyrir liggur að staðsetning stóriðju í Þorlákshöfn er einkar hagstæð af ýmsum ástæðum og því brýnt að þar verði í framtíðinni komið upp stórskipahöfn. 

Á  ráðstefnu Sveitarfélagsins Ölfuss og Atvinnuþróunarsjóðs Suðurlands sem haldin var haustið 2004  um möguleika Suðurlands í stóriðjumálum kom fram að frumkvæði heimamanna vegur þungt í ákvörðun um valkosti í næstu skrefum.   Jafnframt var talið nauðsynlegt  að Sunnlendingar móti stefnu varðandi orkufrekan iðnað í landshlutanum.  Ein meginforsenda orkufreks iðnaðar á Suðurlandi er uppbygging fullnægjandi hafnaraðstöðu í Þorlákshöfn. Á Suðurlandi er framleidd um 70% allrar raforku á landinu í dag og er því nauðsynlegt að horfa til nýtingar orkunnar á svæðinu.  
Í ljósi þessa hefur nefndin einbeitt sér að því að að setja Þorlákshöfn fram sem valkost fyrir staðsetningu orkufreks iðnaðar.    Að því hefur verið unnið með með eftirfarandi hætti.  

SVÓTgreining fyrir Þorlákshöfn.  Að frumkvæði nefndarinnar hefur Atvinnuþróunarsjóður Suðurlands unnið svótgreiningu fyrir Þorlákshöfn og nágrenni  sem valkost fyrir orkufrekan iðnað.     Þar er reynt að greina styrkleika, veikleika, ógnanir og tækifæri staðarins m.t.t. staðsetningar orkufreks iðnaðar.   Þeirri vinnu er nýlega lokið.     Grundvallaratriði er að slík greining liggi fyrir áður en lengra er haldið.   Samkvæmt niðurstöðum greiningarinnar  er styrkur Þorlákshafnar verulegur   á ýmsum sviðum að undanskildri hafnaraðstöðu en áhöld hafa verið um hvort hægt sé að byggja stórskipahöfn í Þorlákshöfn.
Líkan að stórskipahöfn.  Að frumkvæði formanns nefndarinnar var nú í sumar gerð tilraun hjá Siglingamálastofnun með líkan að stórskipahöfn í Þorlákshöfn.  Tilrauninni er lokið en endanleg skýrsla hefur ekki verið gefin út, en er væntanleg á næstu dögum.  Flest bendir þó til að gerð slíkrar hafnar sé möguleg en að um nokkuð dýra framkvæmd yrði að ræða eða á milli 4 – 5 milljarðar króna.  Sá kostnaður er þó lítill í samanburði við stórt álver sem kostar á milli 100 – 150 milljarða króna.  Þá er kostnaður við nauðsynlegar virkjanir ótalinn.  Á móti dýrum hafnarframkvæmdum kemur síðan ávinningur vegna hagkvæmrar staðsetningar s.s styttri raforkuflutningslínur, minna orkutap o.fl.
Gerð kynningarrits.   Nefndin ákvað  að stefna að því að gefa út kynningarrit þar sem Þorlákshöfn yrði kynnt sem valkostur fyrir orkufrekan iðnað.  Í  vinnu nefndarinnar hefur hugmyndin þróast þannig að  kynna allt  Suðurland en þó með Þorlákshöfn í forgrunni.    Talið er nauðsynlegt að slíkt rit sé til fyrir hugsanlega fjárfesta, þar sem saman eru dregnar helstu upplýsingar.   Í þessu skyni var sótt um styrk til iðnaðar- og viðskiptaráðuneytisins.  Ráðuneytið brást vel við og styrkti útgáfuna um 500 þús. kr.  Vinna við kynningarritið stendur nú yfir en Bjarni Harðarson ritstjóri tók að sér að vinna ritið í samvinnu við nefndina.    Leitað hefur verið utanaðkomandi ráðgjafar, Garðar Ingvarsson hjá Landsvirkjun hefur verið nefndinni einkar hjálplegur og einnig hefur verið leitað til Fjárfestingarstofu Útflutningráðs og Iðnaðarráðuneytisins sem hefur gefið góð ráð og hefur lofað áframhaldandi ráðgjöf.  Sefnt er að útgáfu bæklingsins fyrir áramót.
Næstu skref

Ljóst er að störf nefndarinnar hingað til  eru einungis fyrstu skrefin á langri leið.   Í kjölfarið  þarf að vinna að frekari kynningu og  markaðssetningu  bæði innanlands og utan.   Um það þurfa sveitarfélög á Suðurlandi að marka sér stefnu  og leita leiða til fjármögnunar á slíku verkefni. 

